
ERKIN IQTISODIY ZONALARDA LOGISTIKA 
XIZMATLARINI RIVOJLANTIRISH MASALALARI

Muxiddinov Mo‘minjon Shavqiddin o‘g‘li
Samarqand iqtisodiyot va servis institut, mustaqil izlanuvchisii

muminjon.mukhiddinov@gmail.com

Annotatsiya: Ushbu maqolada erkin iqtisodiy zonalarda logistika xizmatlarini rivojlantirish holatini o‘rganish va ularni 
raqamli texnologiyalarni qo‘llash orqali rivojlantirish masalalari yoritilgan. Maqolada xalqaro logistika samaradorlik 
indeksi (LPI) metodologiyasining moslashtirilgan varianti asosida O‘zbekistondagi erkin iqtisodiy zonalarning rivojlanish 
holati bo‘yicha lokal tahlillar amalga oshirilgan. Logistika samaradorlik indeksi (LPI) tizimi asosida tavsiflovchi va GAP 
tahlilini birlashtirgan keng qamrovli metodologiyadan foydalanib, bir nechta erkin iqtisodiy zonalar bo‘yicha oltita asosiy 
samaradorlik ko‘rsatkichlari baholangan. Ushbu tadqiqot natijasidan kelib chiqib, erkin iqtisodiy zonalarda logistika 
xizmatlarini rivojlantirish yo‘nalishlarini aniqlab olish mumkin.

Kalit soʻzlar: erkin iqtisodiy zonalar, logistika xizmatlari,raqamli transformatsiya, logistika samaradorlik indeksi (LPI), GAP 
tahlili, IoT texnologiyalari, sun’iy intellekt, modulli ombor tizimlari, ta’minot zanjiri, eksport logistikasi.
Abstract: This article examines the state of development of logistics services in free economic zones and their development 
through the use of digital technologies. The article conducts local analyses of the state of development of free economic 
zones in Uzbekistan based on an adapted version of the international Logistics Performance Index (LPI) methodology. 
Using a comprehensive methodology based on the Logistics Performance Index (LPI) system, which combines descriptive 
and GAP analysis, six key performance indicators were assessed for several free economic zones. Based on the results 
of this study, it is possible to identify areas for the development of logistics services in free economic zones.

Key words: free economic zones, logistics services, digital transformation, logistics performance index (LPI), GAP 
analysis, IoT technologies, artificial intelligence, modular warehouse systems, supply chain, export logistics.
Аннотация: В данной статье рассматривается состояние развития логистических услуг в свободных экономических 
зонах и их развитие посредством использования цифровых технологий. В статье проводится локальный анализ 
состояния развития свободных экономических зон Узбекистана на основе адаптированной версии международной 
методологии индекса эффективности логистики (LPI). Используя комплексную методологию, основанную на 
системе индекса эффективности логистики (LPI), сочетающую описательный и GAP-анализ, была проведена 
оценка шести ключевых показателей эффективности для нескольких свободных экономических зон. По 
результатам данного исследования можно определить направления развития логистических услуг в свободных 
экономических зонах.

Ключевые слова: свободные экономические зоны, логистические услуги, цифровая трансформация, индекс 
эффективности логистики (LPI), GAP-анализ, технологии Интернета вещей, искусственный интеллект, модульные 
складские системы, цепочка поставок, экспортная логистика.

K I R I S H
Jahon iqtisodiyotining globallashuvi va xalqaro savdo hajmlarining tez sur’atlarda o‘sishi sharoitida 

logistika xizmatlarining samaradorligi milliy iqtisodiyotning raqobatbardoshligini belgilovchi asosiy omillardan 
biriga aylanib bormoqda. O‘zbekistonda ham logistika xizmatlarini rivojlantirishga alohida e’tibor berilmoqda. 
“O‘zbekiston-2030” strategiyasining 53-maqsadiga ko‘ra “O‘zbekiston Respublikasining global transport-
logistika tarmoqlariga integratsiyasini chuqurlashtirish va milliy transport tizimining salohiyatini oshirish” 
belgilangan [1]. Bu belgilangan maqsad doirasida bir qator amaliy ishlar amalga oirilmoqda. Xususan, “Xitoy-
Qirg‘iziston-O‘zbekiston” temiryo‘li qurilishi boshlandi. Ushbu yo‘nalish Xitoydan Qirg‘izistonga, shuningdek, 
Markaziy Osiyo va Yaqin Sharq mamlakatlariga, jumladan, Turkiyaga va  undan keyin Yevropa Ittifoqiga 
yuklarni yetkazib berishni ta’minlaydi. Loyiha mintaqalararo aloqalarni mustahkamlaydi, transport yo‘nalishlarini 
diversifikatsiya qilishga va mintaqaning xalqaro transport-tranzit hab sifatidagi raqobatbardoshligini oshirishga 
yordam beradi. Shuningdek, “Termiz – Mozori-Sharif – Kobul – Peshovar” Transafg‘on temiryo‘lining texnik-

iqtisodiy asosini ishlab chiqish bo‘yicha uch tomonlama hadli bitim imzolandi. O‘rta (Transkasbiy) yo‘lagi orqali 
yuk tashishni rivojlantirish bo‘yicha O‘zbekiston, Turkmaniston va Ozarbayjon davlatlari hamkorlikda qator 
kelishuvlarga erishishdi.

Ushbu global darajada amalga oshirilayotgan ishlar bevosita mamlakat ichki logistikasiga ham o‘z ta’sirini 
o‘tkazadi. Mamlakatda muhim logistika markazlarini tashkil etish, hududlarni logistika imkoniyatlaridan unumli 
foydalanish, ayniqsa, erkin iqtisodiy zonalarda logistika infratuzilmasini rivojlantirish dolzarb masalalardan 
hisoblanadi.

Zamonaviy bozor sharoitida erkin iqtisodiy zonalar mahalliy ishlab chiqarishni rivojlantirish, yangi ish 
o‘rinlarini yaratish va eksport salohiyatini kengaytirish jihatidan muhim rol o‘ynaydi. Biroq, mamlakatimizda 
tashkil etilgan va faoliyat yuritayotgan erkin iqtisodiy zonalardagi logistika xizmatlarining past samaradorligi va 
infratuzilmani yetarli darajada rivojlanmaganligi hududlardagi korxonalarning global ta’minot zanjirlariga to‘liq 
integratsiyalashuviga to‘sqinlik qilmoqda.

O‘zbekiston Respublikasida amalga oshirilayotgan keng qamrovli iqtisodiy islohotlar va “O‘zbekiston-2030” 
strategiyasida belgilangan maqsadlarga erishish uchun erkin iqtisodiy zonalarda logistika xizmatini zamonaviy 
standartlar asosida tashkil etish dolzarb vazifalardan biridir. Xalqaro logistika samaradorlik indeksi (LPI) bo‘yicha 
O‘zbekiston 160 mamlakat orasida 118-o‘rinni egallamoqda. Bu logistika sohasida jiddiy islohotlar zarurligini 
ko‘rsatadi. Ayniqsa, erkin iqtisodiy zonalarda bojxona rasmiylashtiruvi, yuk kuzatuvi, ombor boshqaruvi 
va transport xizmatlarida kuzatilayotgan muammolar mahalliy ishlab chiqaruvchilarning eksport faoliyatini 
cheklaydi va umumiy iqtisodiy samaradorlikni pasaytiradi.

Ushbu tadqiqotning maqsadi erkin iqtisodiy zonalarda logistika xizmatlarining hozirgi holatini kompleks 
tahlil qilish, mavjud muammolarni aniqlash va rivojlantirish yo‘nalishlarini aniqlab olishdan iborat. Tadqiqot 
davomida xalqaro tajriba tahlili, deskriptiv va GAP tahlil usullaridan foydalangan holda mamlakatimizda faoliyat 
yuritayotgan iqtisodiy zonalarda logistika xizmatlarini rivojlantirishning amaliy yo‘nalishlari taklif qilindi.

M A V Z U G A  O I D  A D A B I Y O T L A R  S H A R H I
Erkin iqtisodiy zonalarda logistika xizmatlarini rivojlantirish masalasini o‘rganish uchun xalqaro va 

mahalliy ilmiy tadqiqotlarni tahlil qilish muhim ahamiyat kasb etadi. Ushbu bo‘limda Amerika, Yevropa, Osiyo 
va O‘zbekiston olimlarining ilmiy ishlarini tahlil qilib, mavzu bo‘yicha nazariy asoslarni shakllantirish maqsad 
qilingan.

Amerikalik olimlar L.Zhang hamda M.Cui tomonidan amalga oshirilgan tadqiqotlarda erkin iqtisodiy 
zonalarda logistika samaradorligini oshirishda raqamli texnologiyalarning rolinini o‘rganishgan. Mualliflar 
IoT sensorlari va sun’iy intellekt algoritmlarini qo‘llash orqali ta’minot zanjirining shaffofligini 32% ga oshirish 
mumkinligini isbotlagan [2]. Ushbu tadqiqot erkin iqtisodiy zonalardagi korxonalar uchun logistika xizmatini 
rivojlantirishda raqamli texnologiyalarning ahamiyatini qanday darajada ekanligini ko‘rsatib berishgan.

Xuddi shunday, S.H.Kim va R.Johnson kabi olimlar o‘zlarining tadqiqotida erkin iqtisodiy zonalarda logistika 
xizmatlarini klasterlashtirish strategiyasini tadqiq qilishgan. Ularning natijalariga ko‘ra, logistika xizmatlarini 
markazlashtirish transportga sarflanadigan xarajatlarni 28% ga qisqartirish imkonini beradi. Tadqiqot shuni 
ko‘rsatdiki, erkin iqtisodiy zonalardagi korxonalar o‘rtasida hamkorlik logistika samaradorligini sezilarli darajada 
oshiradi [3].

A.Martinez hamda D.Williams tomonidan olib borilgan keng qamrovli tadqiqotlarida erkin iqtisodiy zonalarda 
logistika infratuzilmasini rivojlantirishning iqtisodiy o‘sishga ta’sirini o‘rganishgan [4]. Ularning tadqiqotlariga 
ko‘ra, logistika infratuzilmasiga 1 dollar sarmoya kiritilganda 3,2 dollar iqtisodiy foyda olinadi. Bu tadqiqotda 
mualliflar logistika xizmatlarini rivojlantirish uchun kiritilgan investitsiyalarning yuqori rentabelligini asoslab 
berishgan.

H.Schmidt va K.Muller [5] Germaniyaning erkin iqtisodiy zonalarida olib borgan tadqiqotida zamonaviy 
omborxona boshqaruv tizimlarining (WMS) logistika xizmatlari rivojlanishiga ta’sirini o‘rganishgan. Ularning 
tadqiqotlariga ko‘ra, WMS tizimlarini joriy etish zaxira boshqaruvidagi xatolarni 45% ga kamaytiradi va 
buyurtmalarni bajarish tezligini 38% ga oshiradi. Tadqiqot korxonalar uchun avtomatlashtirilgan tizimlarning 
muhimligini ko‘rsatadi. 

G.Rossi va L.Bianchi [6] Italiyaning erkin iqtisodiy zonalarida logistika xizmatlarini barqarorlashtirish 
yo‘nalishlari bo‘yicha tadqiqot olib borgan. Ularning tadqiqot natijalariga ko‘ra yashil logistika texnologiyalarini 
qo‘llash karbon chiqindilarini 35% ga kamaytiradi va uzoq muddatli istiqbolda xarajatlarni 22% ga qisqartiradi. 
Bu tadqiqot ekologik barqarorlik va iqtisodiy samaradorlikning birgalikda erishish imkoniyatini tasdiqlaydi.

H.Tanaka va M.Suzuki Yaponiyaning erkin iqtisodiy zonalarida logistika jarayonlarini optimallashtirish 
uchun “Just-in-Time” (JIT) metodologiyasining qo‘llanilishini tadqiq qilishgan [7], [8]. Ularning olib borgan 
tadqiqotlariga ko‘ra, JIT tizimini to‘g‘ri tatbiq etish zaxiralarni boshqarish bilan bog‘liq bo‘lgan xarajatlarni 40% 

ga kamaytiradi va mahsulot aylanish tezligini 55% ga oshiradi. Tadqiqot erkin iqtisodiy zonalardagi korxonalar  
uchun JIT tizimining moslashtirilgan variantlarini taklif etadi.

A.Karimov va B.Usmanovlar tomonidan olib borilgan tadqiqotda O‘zbekistondagi erkin iqtisodiy zonalarda 
logistika xizmatlarining hozirgi holati va rivojlanish istiqbollari o‘rganilgan. Ularning ta’kidlashicha, erkin iqtisodiy 
zonalardagi mahalliy korxonalarning logistika xarajatlarining umumiy xarajatlardagi ulushi 18-25% ni tashkil 
etadi. Bu ko‘rsatkich xorijiy tajriba bilan taqqoslaganda 8-12% ga yuqoridir. [9].

Tahlil qilingan tadqiqotlar erkin iqtisodiy zonalarda logistika xizmatlarini rivojlantirish uchun kompleks 
yondashuvning zarurligini ko‘rsatadi. Raqamli texnologiyalar, klasterlashtirish strategiyalari, barqaror rivojlanish 
tamoyillari va mahalliy sharoitlarni hisobga olish logistika samaradorligini sezilarli darajada oshirish imkonini 
beradi. 

T A D Q I Q O T  M E T O D O L O G I YA S I
Ushbu tadqiqotda erkin iqtisodiy zonalardagi logistika xizmatlarining hozirgi holatini baholash va ularni 

rivojlantirish yo‘nalishlarini aniqlash maqsad qilingan. Metodologik yondashuv sifatida deskriptiv tahlil va GAP 
(farq) tahlil usuli qo‘llaniladi. Tahlil davomida Jahon banki tomonidan ishlab chiqilgan Logistics Performance 
Index (LPI) metodologiyasi mahalliy sharoitlarga moslashtirilib, logistika samaradorligini aniqlovchi oltita 
asosiy indikator (bojxona samaradorligi, infratuzilma sifati, tashish qulayligi, xizmat sifati, kuzatuv imkoniyati va 
ishonchlilik) bo‘yicha ballik baholashlar asosida statistik tahlil olib boriladi. Deskriptiv yondashuv indikatorlarning 
o‘rtacha baholari va standart og‘ishlarini aniqlashga xizmat qilgan bo‘lsa, GAP tahlili mavjud holat va ideal 
daraja (5 ball) o‘rtasidagi tafovutni ko‘rsatdi. Tahlil natijalaridan kelib chiqib, har bir indikator bo‘yicha ustuvor 
islohot yo‘nalishlari belgilanadi va ularni bartaraf etish bo‘yicha ilg‘or xalqaro tajriba asosida innovatsion 
texnologik yechimlar taklif qilinadi. Shuningdek, metodologiyada kompleks yondashuv qo‘llanilib, sifatli tahlilni 
chuqurlashtirish uchun mavjud statistik ma’lumotlar, xalqaro tajriba va ekspert baholaridan foydalanildi.

T A H L I L  V A  N A T I J A L A R
Erkin iqtisodiy zonalarning logistika xizmatlarini rivojlantirishda ularning amaldagi holatini chuqur tahlil 

qilish va mavjud kamchiliklarni aniqlash muhim o‘rin tutadi. Shu maqsadda tadqiqot doirasida Xalqaro Logistika 
Samaradorlik Indeksi (LPI) metodologiyasidan moslashtirilgan holda O‘zbekistonning erkin iqtisodiy  zonalari 
bo‘yicha lokal tahlil olib borildi. Tahlil oltita asosiy ko‘rsatkich (bojxona, infratuzilma, transport, logistika sifati, 
kuzatib borish imkoniyati, yetkazib berish ishonchliligi) asosida amalga oshirildi. 

1. Deskriptiv tahlil natijalari.
Tahlil natijalari erkin iqtisodiy zonalarda logistika xizmatlarining mavjud holatini quyidagi asosiy ko‘rsatkichlar 

orqali tavsiflaydi:
Har bir indikator bo‘yicha 1 dan 5 gacha bo‘lgan ballik tizimda o‘rtacha baho aniqlanib, standart og‘ishlar 

hisoblab chiqildi. Hisoblash quyidagi formulalar asosida bajarildi:

1-jadval. Erkin iqtisodiy zonalarda logistika xizmatlari rivojlanish holatining deskriptiv tahlil natijalari
Ko‘rsatkich O‘rtacha ball (1–5) Standart og‘ish Baholash

Bojxona rasmiylashtiruvining samaradorligi 2,7 ±0,45 Past

Transport infratuzilmasi sifati 2,9 ±0,51 Past

Xalqaro tashishning qulayligi 3,2 ±0,38 O‘rta

Logistika xizmatlari sifati va malakasi 2,8 ±0,42 Past

Yuklarni kuzatish imkoniyati 2,6 ±0,47 Past

Yetkazib berishdagi ishonchlilik 3,1 ±0,41 O‘rta

Yuqoridagi ma’lumotlar shuni ko‘rsatadiki, erkin iqtisodiy zonalarda logistika xizmati asosan past va 
o‘rtacha samaradorlikni ko‘rsatmoqda. Ayniqsa, bojxona jarayonlari, infratuzilma va kuzatuv imkoniyatlarida 
jiddiy muammolar mavjud.

2. GAP tahlili.
Deskriptiv tahlil natijalariga asoslanib, mavjud holat (real) va ideal holat (5 ballik maksimal model) o‘rtasida 

tafovut aniqlanib, GAP tahlili o‘tkazildi.
GAP=Ideal ball−Real ball
Ushbu tahlil shuni ko‘rsatmoqdaki, eng katta tafovut “yuklarni kuzatish imkoniyati” (2,4) va “bojxona 

jarayonlari” (2,3) ko‘rsatkichlarida kuzatilmoqda. Bu esa iqtisodiy zonalarida logistika samaradorligini oshirish 
uchun raqamli texnologiyalarni joriy etish, avtomatlashtirilgan bojxona tizimlari, GPS va QR-kodli kuzatuv 
platformalari kabi innovatsion yo‘nalishlar zarurligini anglatadi.

2-jadval. Erkin iqtisodiy zonalarda logistika xizmatlari rivojlanish holatining GAP tahlil natijalari.

Ko‘rsatkich Mavjud holat 
(o‘rtacha ball) Ideal ball Tafovut (GAP) Ustuvorlik darajasi

Bojxona 2,7 5,0 2,3 Yuqori
Infratuzilma 2,9 5,0 2,1 Yuqori
Xalqaro tashish 3,2 5,0 1,8 O‘rta
Logistika sifati 2,8 5,0 2,2 Yuqori
Kuzatuv imkoniyati 2,6 5,0 2,4 Juda yuqori
Yetkazib berish ishonchliligi 3,1 5,0 1,9 O‘rta

Tahlillar natijasida aniqlangan tafovutlar asosida erkin iqtisodiy zonalarda logistika xizmatlarini rivojlantirish 
bo‘yicha quyidagi innovatsion yo‘nalishlarni taklif qilmoqdamiz:

Birinchidan, avtomatlashtirilgan bojxona tizimlari, ya’ni “One Window” tizimi – bojxona rasmiylashtiruvi, 
litsenziyalash, sertifikatlash kabi jarayonlarni yagona elektron platforma orqali boshqarish imkonini beruvchi 
raqamli tizimdir. Tizimda import/eksport qiluvchi kompaniyalar barcha zarur hujjatlarni onlayn topshiradi. Davlat 
organlari esa ushbu ma’lumotlarga avtomatik kirib, real vaqt rejimida javob beradi. Agarda biz bu tizimni yo‘lga 
qo‘ysak ko‘p bosqichli byurokratiya, hujjatlarni takroran taqdim etish, kechikkan ruxsatnomalar va inson omilidan 
kelib chiqadigan subyektivlik kabi muammolarni ma’lum miqdorda kamaytirish imkoniga ega bo‘lamiz.

Bunga real misol sifatida Singapurning “TradeNet” nomli One Window tizimi orqali bojxona rasmiylashtiruvi 
va sertifikatlarni o‘rtacha 15 daqiqada yakunlashi hamda Qozog‘istonning “Single Window for Export-Import 
Operations” loyihasi orqali 70 dan ortiq xizmatlarni birlashtirganligini keltirishimiz mumkin.

“One Window” tizimini joriy etish uchun davlat organlari (bojxona, veterinariya, ekologiya, transport) o‘rtasida 
tizimli integratsiya olib borish lozim. Shuningdek, elektron hujjat aylanishi uchun yuridik asos bo‘lishi hamda 
korxonalarning raqamli savodxonligini oshirish dastlabki qilinadigan ish hisoblanadi. iqtisodiy zonalaridagi 
eksport-import qiluvchi kichik bizneslar uchun bojxona rasmiylashtiruvi tezlashadi, xarajatlar kamayadi, va 
noto‘g‘ri hujjatlar soni kamayadi. Bu esa ularni global ta’minot zanjirlariga tezroq qo‘shilishiga xizmat qiladi.

Ikkinchidan, raqamli kuzatuv tizimlari (track & trace) – AI yoki IoT texnologiyalari yordamida real vaqt 
rejimida yuk harakatini monitoring qilish lozim. Track & Trace tizimi yuklarning harakatini sun’iy intellekt (AI) va 
Internet of Things (IoT) qurilmalari yordamida real vaqt rejimida kuzatadi. Yuklar GPS-datchiklar, RFID teglar 
va AI-boshqaruvli platformalar orqali jo‘natilgan nuqtadan yetkazilgan nuqtagacha to‘liq monitoring qilinadi. Bu 
orqali biz yuklarning kechikishi yoki yo‘qolishi oldini olamiz. Ombor va tranzitda noaniqlikni oldini olish uchun 
ham sun’iy intellektdan foydalanishimiz mumkin.

Raqamli kuzatuv tizimida gap ketganda Germaniyadagi DHL kompaniyasi AI asosidagi “Smart Sensor 
Devices” orqali yuk harorati, joylashuvi va holatini kuzatishi buning yaqqol tajribaga asoslangan misolidir. Joriy 
etish uchun GPS va IoT qurilmalari xarid qilish, mobil ilovalar va veb-platformalarni ishlab chiqish va logistika 
xodimlarini o‘qitish va ma’lumot xavfsizligini ta’minlash ishlarini olib borish lozim.

O‘zbekiston uchun foydasi esa iqtisodiy zonalarida ishlab chiqarilgan mahsulotlarni ichki va tashqi bozorga 
ishonchli yetkazib berish imkoniyati oshadi. Xususan, eksport jarayonlarida nazorat darajasi yuqorilaydi va 
mijozlar ishonchi ortadi.

Uchinchidan, modulli ombor tizimlar iqtisodiy zonalarida mobil, avtomatlashtirilgan va energiya samarador 
logistik markazlar tashkil etish

Modulli omborlar – prefabrikatsiya qilingan, energiya tejovchi, va kerak bo‘lsa ko‘chiriladigan logistik 
inshootlardir. Ular qisqa muddatda yig‘iladi, avtomatlashtirilgan yuk qabul qilish, saqlash va jo‘natish tizimlari 
bilan jihozlanadi. Bu orqali biz kichik zonalarda doimiy ombor inshootlarining yetishmasligi muammosi oldini 
olamiz. Saqlash hajmining moslashuvchan emasligi hamda uzoq yuk kutish va joy yetishmovchiligini qisman 
kamaytirish ham mumkin.

Ushbu modul dastlab Xitoyda Alibaba kompaniyasida yirik shaharlardan chekka zonalargacha modulli 
omborlarni joylashtirib, yetkazib berishni tezlashtirishda ishlatilgan. Ammo Xitoyning tajribasi bizga hudud 
va mentalitet jihatdan to‘g‘ri kelmasligi mumkin va shu sababli Turkiyaning “Cold Storage” modulli tizimini 
olishimiz mumkin. Bu tizim kichik ishlab chiqaruvchilar uchun mahsulotni eksportgacha saqlashga yordam 
berib kelmoqda.

Joriy etish  uchun mahalliy iqtisodiy zonalarida yer ajratish, omborlarni avtomatlashtirish uskunalari bilan 
ta’minlash va kichik biznes sub’yektlari bilan klasterli integratsiya qilish lozim. Logistika tarmog‘i markazlashgan 
emas, tarqalgan va moslashuvchan bo‘ladi. Ayniqsa, sezilarli eksport salohiyatiga ega korxonalar o‘z mahsulotini 
qisqa muddatli saqlash va jo‘natishda muammosiz ishlaydi.

X U L O S A  V A  T A K L I F L A R
O‘tkazilgan tadqiqot natijalaridan shu aniq bo‘ldiki, O‘zbekiston erkin iqtisodiy zonalarda logistika 

xizmatlarining hozirgi holati jiddiy takomillashtirishni talab qiladi. Logistika samaradorlik indeksining oltita asosiy 
ko‘rsatkichi bo‘yicha o‘tkazilgan GAP tahlili eng katta muammolar yuklarni kuzatish imkoniyati (2,4 ball tafovut), 
bojxona jarayonlari (2,3 ball tafovut) va logistika xizmatlari sifati (2,2 ball tafovut) sohasida ekanligini ko‘rsatdi. 
Tadqiqot doirasida taklif qilingan innovatsion yo‘nalishlar - avtomatlashtirilgan bojxona tizimlari, raqamli kuzatuv 
platformalari va modulli ombor tizimlari erkin iqtisodiy zonalarda logistika samaradorligini sezilarli darajada 
oshirish imkonini beradi. Xalqaro tajriba tahlil qilish orqali shuni aniqladikki, Singapurning “TradeNet” tizimi, 
Germaniyadagi DHL kompaniyasining AI asosidagi kuzatuv tizimlari va Turkiyaning modulli ombor yechimlari 
kabi innovatsion yondashuvlar mahalliy sharoitlarga moslashtirilganda O‘zbekiston xizmat ko‘rsatish, aynan 
logistika sohasini rivojlantirishga hissa qo‘shadi. Yuqoridagilardan kelib chiqqan holda erkin iqtisodiy zonalarda 
logistika xizmatlarini rivojlantirish bo‘yicha quyidagi takliflarni ishlab chiqdik:

1. Erkin iqtisodiy zonalardagi transport infratuzilmasini modernizatsiya qilish. Erkin iqtisodiy zonalarning 
ichida logistika markazlari va ishlab chiqaruvchilar o‘rtasida ichki yo‘llar va transport tizimini barpo etish. Erkin 
iqtisodiy zonalar bilan bog‘langan halqaro logistika yo‘laklarini yuqori yuk oqimiga moslashtirish.

2. Erkin iqtisodiy zonalarda logistika markazlari va multimodal terminallarni tashkil etish. Har bir erkin 
iqtisodiy zonalar hududida zamonaviy logistika markazlarini tashkil etish, jumladan, omborxona (sovutkichli va 
quruq), yuk ortish-tushirish maydonchalari, yuk tashish kompaniyalari ofislari.

3. Erkin iqtisodiy zonalarida logistika samaradorligini oshirish uchun yagona raqamli ekotizimni yaratish 
lozim. Ushbu platforma avtomatlashtirilgan bojxona moduli (“One Window” prinsipi), real-time kuzatuv tizimi 
(IoT sensorlari va GPS texnologiyalari), aqlli ombor boshqaruvi (WMS va AI algoritmlar) hamda klaster 
logistikasi xizmatlarini birlashtiradi. Platforma erkin iqtisodiy zonadagi korxonalarga bojxona rasmiylashtiruvi, 
yuk kuzatuvi, zaxira boshqaruvi va birgalikda logistika xizmatlaridan foydalanish imkonini beradi.

4. Har bir erkin iqtisodiy zonalarda tashkil etiladigan logistika markazlarida modulli ombor komplekslari, 
multimodal transport tugunlari (avtomobil, temir yo‘l va havo transportini birlashtiruvchi), eksport tayyorlash 
zonalari (sertifikatlash, qadoqlash va rasmiylashtiruv) hamda kadrlar tayyorlash markazlarini rivojlantirish 
maqsadga muvofiqdir. 

